Məşğulluq və əməkhaqqı
Metodoloji  izahlar

Bu bölmədə ölkənin əmək bazarını səciyyələndirən əsas göstəricilər: işçi qüvvəsi, o cümlədən məşğul və işsiz əhalinin, muzdla işləyənlərin sayı, əmək şəraiti və istehsalatda bədbəxt hadisələr haqqında və dövlət qulluğunun vəzifələrində çalışan işçilərin cins və yaş qrupları üzrə məlumatlar öz əksini tapmışdır. “İşçi qüvvəsi”, o cümlədən “məşğul əhali” və “işsiz əhali” anlayışları BƏT tərəfindən qəbul edilmiş beynəlxalq standartlara əsaslanır. 

İşçi qüvvəsi (iqtisadi fəal əhali) - məşğul və işsiz əhalinin ümumi sayını əhatə edir. 

Məşğul əhali – qısa hesabat dövrü ərzində (müayinə həftəsində) haqqı ödənilmək və ya qazanc (gəlir) əldə etmək müqabilində malların istehsalı və ya xidmətlərin göstərilməsi ilə bağlı hər hansı fəaliyyətlə məşğul olan 15 və yuxarı yaşda olan şəxslərdir. Məşğul əhaliyə aiddir: 

       - iş yerində olub, heç olmasa bir saat işləyənlər;

       - iş yerində və ya müəyyən olunmuş iş vaxtı ərzində müvəqqəti olmayan şəxslər (məsələn, növbəli iş, normadan artıq və ya istirahət günlərində işləmək əvəzində işçiyə başqa bir vaxtda verilən istirahət ilə əlaqədar).  

İşsiz əhali – müəyyən olunmuş hesabat dövrü ərzində (müayinə həftəsində) işi və qazancı olmayan, son 4 həftə (və ya 1 ay) ərzində ödənişli və ya gəlir gətirən hər hansı işlə məşğul olmaq üçün iş axtaran və hazırda və sonrakı 2 həftə ərzində işə başlamağa hazır olan əmək qabiliyyətli yaşda olan şəxslərdir.

İstehsalatda bədbəxt hadisələr zamanı əmək qabiliyyətini itirən və ölənlər – təşkilatın ərazisində və ya ondan kənarda əmək vəzifələrini (işlərini) yerinə yetirən zaman, eləcə də təşkilat tərəfindən təqdim edilən nəqliyyatda işə və ya işdən gedərkən baş vermiş və əmək qabiliyyətini müvəqqəti və ya həmişəlik itirmiş, yaxud ölümlə nəticələnmiş bədbəxt hadisələrdən zərərçəkənlərdir. 

Əlverişli olmayan əmək şəraitində çalışan işçilərin sayına iş yerində sanitariya-gigiyena normalarına cavab verməyən şəraitdə işləyənlər, əmək şəraiti ağır və zərərli olan işlərdə və iqlim şəraitinə görə işləmək üçün əlverişli olmayan iş yerlərində işləyənlər və əməyin təhlükəsizliyi tələblərinə uyğun olmayan avadanlıqlarda işləyənlər daxil edilir.

Dövlət qulluğunun vəzifələrini tutmuş işçilər - Azərbaycan Respublikası Prezidentinin 2003-cü il 4 avqust tarixli 911 nömrəli Fərmanı ilə təsdiq edilmiş inzibati və yardımçı vəzifələrin Təsnifat Toplusu əsasında dövlət qulluğu kateqoriyasına aid edilən işçilərdir.
